
 

 

 

Tuhaqtitaujuqhaq  

Qilamik Tuhaqtitaujukhaq 

Nutaat niqinut qajarnaitkutiqhat maliguagutait 

atuqtauliqtut Nunavunmi  

Iqaluit, Nunavut (Qiqaijaluarvia 31, 2024) – Nunavut Kavamanga ublumi tuhaqtitijut 

tapkua nutaat niqinun qajarnaitkutiqhat maliguagutait atuliqtauliqtut talvanga 

Qiqaijaluarvia 1, 2024, ataani nutaangguqtiqhimajuni Inungnut Aanniaqtailinirmun 

Maligaa.  Hapkua maliguagutit piliurhimajut imaa pijaami qajarnaittaami niqinun 

hanaqinirmik, hanaqinirmun, upalun’ngaijarnirmik, tunihinirmik, tutquqtirinirmunlu 

pijaami taimaatun Nunavunmiut aanniaqtailitiqhainnut qajarnaittumiklu.   

Ataani nutaat maliguagaqhat, amigaittut niqiviliqidjutijuni-havagviit, taapkunanilu 

niriaqturviit, niqinik niuvvaaviit, nutaqqiqiviit, igaviitlu munarhitkunni sikuuqviinnilu hadja 

piqaqtuqhat an’ngiqtaudjutiqhamik aulapkaijaami.  Hapkua havagviujut 

ihivriuqtauhimmaaqtauniaqtut tahapkunanit Avatiliqinikkut Aanniaqtailinirmun 

Havaktiinnit.  

“Hapkua nutaat maliguagutit ilitaqhimajut pitquhikkut akhuugutait niqainnarnik 

pilaagutainnutlu Inuit ataani Nunavut An’ngirutaani”, uqaqtuq Minista 

Munarhiliqiijitkunnut John Main.  "Niqainnakturiami niqainnaktuqaqluni pittiagutaujut 

talvani nutaami maliguagutini pidjutigihimmaagutigiplugit inungnut aanniaqtailinirmun, 

taapkuatut ihivriuqhinirmik trichinella mik.”  

Hapkua maliguagutit pidjutigijauniagungnaqhijait inungnut niuvvaanikkut igahimajunik 

nunalaami niuvvaavingni, igahimajunik niuviktittijuni, talvainnarmunluunniit 

niuvigumajumut.  Aktilaan’nga kitunut iglumingni niqiliuqtut niuvgutiqhainnut 

hulaqutauniaqtut ihumaliurtauniaqtut qajarnautikkut aktilaangit niqit.  Niqit ilitarijaujut 

mikijumik qajarnaktut pijariaqanggittut niqiqaqviujuni an’ngiqtaudjutimik piliuriami 

niuvgutilugitlu, kihiani qitqani- imaalu qajarnaktut an’ngijuamik niqit 

upalun’ngaijaqhimajuqhat talvainnarmi igluqpami angiqtaudjutiqaqtuni aulapkaijaami. 

Munarhiliqiijitkut ilitaqhimajut ihuaqhaijaami hapkuatigun nutaat maligaqhat 

atuqtaulijaami aqhuuqtutlu ikajurnirmik nanminiqaqtunut inungnutlu aulattijaami nutaat 

maliguagutit.  Ikajuutiqhatigun ilaliutilgit ikajuutinik imaa pijaami maliklugit ihuaqtumik 

maligaqhat piliulimaittaangginni ajurnaktumik.  

Avatiliqinikkut Aanniaqtailinirmunlu Havaktiit tunihijut naunaijautinik nutaanut 

maliguagaqhanik ittuni hadja niqiviliqijiuni avikturviugijainni.  

Ajuirjuummiriami nutaanut Niqinut Qajarnaittaami Maliguagutainnut, talvunggaulutin 

qaritaujakkut Avatiliqinikkut Aanniaqtailinirmunlu qaritaujakkuugutaannut 

uqaqvigiluguluunnit avikturviugijarni Avatiliqinikkut Aanniaqtailinirmun Havaktianut.  

